
 د خانانو په كاله كې«»
 

 ؟ ښكلى نظم كه په تول پوره لنډه كیسه

 
د ښاغلي نوراجان بهیر هغه نظم دى چې ده په لغمان كې د غازي محمدشاه بابكرخېل په یادغونډه   «د خانانو په كاله كې»

  « د خانانو په كاله كې »كې ولوست او زه یې وژړولم. نظم په نورو ملګرو هم پوره اثر كړى او د ډېرو خوښ شوى و. 
  :ولولئ، بیا به خواله سره وكړو دې ته وهڅولم چې د اغېز شیندلو په دلیل پسې یې وګرځم. راځئ یو ځل نظم

 
  ډېــــر و څانګې غږ د نوې  ،د خانانو په كاله كې

  خان كه څومره كبرجن و، خو له څانګې نه چاپېر و
  ښځې زوى و د یوې كونډې ،څه كه ځان یې مړ كړ زلمى

  ډولۍ غوښته، دا تقدیــر و، زلمى پوى و خان د څانګې
  څانګه زېړه شوه، خپه شوههو، د خپل مین په مرګ خو، 

  دې هم غوښتل داسې وكړي، خو په یو ټكي ستنه شوه
  خان وې دا كه زما نه شوه، نو د پلار خیر به یې نه وي
  د كر زمكې به ترې واخلي، د روزګار خیر به یې نه وي
  څانګې وې كه داسې وشول، مور به بې علاجه مړه شي

  تیاره شيد پلار زړه به پسې وچوي، رڼا خونه به 
  څه كم یو كال تېرېږي لنډه دا چې له واده نه، لږ 

  ښځې شپږ لوڼه، اوس د خان له سترګو لوېږي نورې دوې
  خو د خان یوه خبره، له سرو زهرو نه ترخه ده

  څانګې هم لور راوړه، بیا نو دا هم ښځه نه ده كه دې
  د دایې غږ لكه تبر، څانګه غوڅه كړه ارې كړه

  غبرګونو لوڼو غږ شو، خان وې هیلې رانه پرې كړهد 
  څانګه وینځه ده كړخېږي، اوس د خان په لوى كاله كې

  څه كه شل سپرلیه تېر شول، دا غوړېږي نه، زېړېږي
  یوه ورځ كلي كې شور شو، چې خان دوه قتلونه وكړل

  ډزونه وكړل ټیټ د بر كلي خان واده و، ده پرې
  دوه نښتر ژڼي لوېدلي ،هو، رښتیا وو په اتڼ كې

  شېبه وروسته په لر كلي، لښكر راغى د بر كلي
  ګولۍ وې د هر چا لاس كې یو میل و، د هر میل خوله كې

  ښځې جینكۍ وې پاتې  ،خو خان ځان ترې ترى تم كړ
  

  څه وخت وروسته څو مشرانو، یوه لویه جرګه وكړه
  وكړهچې توى وړى واك یې واخیست، وېل یې موږ فیصله 

  د دې بدو په بدل كې ،بس د څانګې لوڼه یې وركړې
  خان اوس بیا د حجرې خان شو، نور تنګ شوى و غوجل كې

  اخر دا د زهرو ګوټ هم، څانګې تېر كړ له مرۍ نه
  د ناكام غاړه یې كېښووه، د رواج له مجبورۍ نه

  د دوو پیغلو ارمانونه، رژېدل د چا لپاره
  چاود و، د هغه بابا لپارهځنې  چې د مور زړه

  خو چې خان كاكا ژوندى وي ،دوى وې دوى دې وي په اور كې
  ډېرې خو چې نر سړى ژوندى وي ښځې نه مري، ښځې

  د رامبېل چامبېل واده دى، خو نه ډول شته نه سرڼا شته
  نه ټپې شته نه دریا شته ،ښځې راغلې څو سپین سرې

  ې وادونهد خیرات غوند ،د بر كلي دوو كورو كې
  څه میرات غوندې وادونه، نه خوښي شته نه خنداوې

  وخت تېرېږي نه اودرېږي، دوې تنكۍ غوټۍ رژېږي
  د همدوى پر تن سړېږي ،د دوو خونو سرې سكروټې
  اوس په یو ویر په ژړا دي ،غبرګې خویندې لكه سترګې

  د یوې بلې په ارمان دي، په نري دېوال پناه دي
  ویښته خو سپین شول، خو د خلكو زړونه تور ديد دوى تور 

  لا هم غواړي یوه بله، په ارمان د پلار او مور دي
  یوه ورځ كلي كې زوږ شو، وې بېګاه جګړې خوړلي

  ځوانان د دغه كلي  څو چا روغتون ته دي راوړي،
  لګېدلى وي په كلي ،څه و لكه اور چې  دا غږ 

  ري ځغلي د روغتون په لو ،ښځو نرو منډې پیل كړې
  د لسګونو میندو ویر و ،د روغتون تیاره دهلېز كې

  چا د زوى نښه په یاد وه، چا په زړه ایښى تصویر و
  ډېر دي ټوټه شوي ځوانان  په بمونو راكټونو،

  ډېر دي اوس به یو یو رامعلوم كړي، شكر نن ډاكتران
  ځوانۍ پرتې دي دوې تنكۍ ،رنګ په وینو تذكره كې

  رژېدلي، دا د ګل غوټۍ پرتې ديڅه بې وخته 
  د سلګیو زوږ خاموش كړ ،ډاكتر غږ په دهلېز كې د

  د مرګ جام اوچت او نوش كړ  ،وې دا څوك دي چې جوړه یې
  د راكټ لمبو یې سوي، جیب كې واړه كاغذونه

  ګل مخونه ګوندې تاسو ته معلوم شي، لوڅوم یې
  د دوو سوو زړو نارې شوې ،له دوو ستونو را اوچتې

  د رامبېل چامبېل زامن وو، لكه څانګې پرې خورې شوې
  اخ اتله اخ زلمیه ،غبرګې كریغې  ،غبرګې خویندې

  څه دې وكړل لیونیه خواره مور دې چا ته پرېښووه،
  خویندې دېرش كلونه وروسته، د یوې بلې سترګې ویني

  نيجنازې هم غبرګې وی  ،لاړې غبرګې ،راغلې غبرګې
  سره په وینو ګلابونه ،تر منځ ایښې تذكره كې

  ګلونه څانګې څه سره ورته، بس د یوې ښایسته څه
  هو، په یوه مالت كې لوى، د یوه وطن مېړونه

  ږیره برېتونه توپیر دا چې یوه خرییلي، بل اوږده
  د تقدیر لوبه عجبه، یو دریشي پر تن روان شو

  همدې وطن روان شواو بل هم په ننګ او فكر، د 
  دوى یو بل ته مخامخ شول، د یو بل وینې یې توى كړې

  د مور زړونه یې سوري كړل، د اولاد مینې یې توى كړې
***  

ځانګړنې   هغه نظمونه چې پلاټ لري او یوه پېښه په كې بیانېږي، لنډې كیسې ته ورته وي او باید د ښې لنډې كیسې
  د كامیابې لنډې كیسې كوم توكي لري: «په كاله كېد خانانو »  ولري. اوس به وګورو چې

   :موضوع
 

د موضوع انتخاب د كیسې په كامیابېدلو كې لوى لاس لري. نظم د خپلې موضوع په لحاظ خورا ښكلى دى. بهیر راته د  
د هغې د لوڼو او د هغې د لمسیانو. موږ هر یو په دې درېو نسلونو كې په    ،پښتنو د درېو نسلونو كیسه كوي: د څانګې

تاوانونه لیدلي دي، د داسې نظم په اورېدو متاثر کېږو. دا نظم    څخه مو ډېر  ځان وینو. موږ چې له جګړو  یوه ځاى كې
وجه زموږ په زړونو   په همدې .د خواخوږې هندارې په شان زموږ د ټولنې عیبونه راښكاره كوي خو پیغور نه راكوي

   اثر غورځوي خو د بهیر كمال یوازې د موضوع په انتخاب كې نه دى.
 

   :عنوان
 

ټوله   د لنډې كیسې عنوان باید داسې كلمه یا عبارت وي، چې د كیسې په موضوع مو یو څه خبر كړي خو د كیسې
موضوع او خصوصاً د كیسې پاى راته افشا نه كړي او په ضمن كې باید لنډ وي، په زړه پورې وي، تلوسه راپیدا كړي  

همدغسې عنوان دى. له بلې خوا په نظم كې یوازې د    « د خانانو په كاله كې»   او د موسیقۍ له نظره هم خوندور وي.
په كاله كې. پښتنو ته د هند براعظمګي    «خانانو»پر ځاى د    «ن خا»یوه خان كركټر وینو خو عنوان بیا جمع دى، د  

ځان خان ګڼي. په نظم كې یاده شوې غمیزه هم د ټولو پښتنو په  ټولنې هر غړى  اوسیدونكي خانان وایي. د قبایلي پښتني
  امخ یو.ټول له دې بدمرغیو سره مخ كورونو كې روانه ده. كله چې نظم پاى ته رسوو، دې ته متوجه كېږو چې موږ

 
   :پيل
 

لمر په اسمان كې نېغ   .غرمه وه»لنډه كیسه باید له هغه ځایه پیل شي چې تلوسه رامنځته كړي. كه كیسه داسې پیل شي:  
دې ته ولاړ پیل وایي   ...«څوك نه ښكارېدل  په كوڅو كې هېڅ  .په كلي كې چوپه چوپتیا وه  .ګرمه وه  هوا ډېره  .ولاړ و

ځکه چې حركت په كې نشته، لكه د مقالې بې خونده مقدمه چې له اصلي موضوع سره تړاو نه لري. بهیر خپل نظم 
  داسې پیلوي:

 ډېــــر و څانګې غږ د نوې  ،د خانانو په كاله كې
 خان كه څومره كبرجن و، خو له څانګې نه چاپېر و 

 
ښكلې وي    څانګه به ډېره   موضوع ته ننوتلى دى. دغه بیت سړي ته دا تصور وركوي چېدلته شاعر وار له واره اصلي  

ډېرې كېږي. بیا یو خان راپېژني چې كبرجن دى. له دې تصوره سره سړي ته دا پوښتنې هم  چې په كلي كې یې خبرې
خان به څه وكړي؟ په څانګې به څه وشي؟ دغه پوښتنې   ؟ څانګه نو څوك ده؟ خان ولې ورنه چاپېر دى  پیدا كیږي چې

  سړى اړ باسي چې د نظم نور بیتونه هم ولولي. د كیسې پیل هم باید همداسې وي.
 دویم بیت تلوسه لاپسې زیاتوي: 

  
 ښځې زوى و د يوې كونډې ،څه كه ځان يې مړ كړ زلمى

 ډولۍ غوښته، دا تقديــر و، زلمى پوى و  خان د څانګې
 

  درېیم بیت مو د كیسې اوج ته رسوي:
 

 هو د خپل مين په مرګ خو څانګه زېړه شوه، خپه شوه
 دې هم غوښتل داسې وكړي، خو په يو ټكي ستنه شوه

 
  په كیسه او په نظم كې تلوسه باید همداسې وساتل شي چې لوستونكى مجبور كړي كیسه تر پایه پورې ولولي.

 
   :منطق

 
د  »موږ ووایو:     په كیسو كې باید د پېښو تر منځ منطقي تړاو وي. یعنې په كیسه كې باید یوه پېښه له بلې وزېږي. كه

د احمد ورور  »دلته د دې دوو خبرو تر منځ ارتباط نشته. خو كه داسې ووایو:    .«احمد ورور بندي و. احمد غلا وكړه
د احمد په كور كې لا روپۍ نه پیدا كېده. چا پور هم ورنه كړ.  .غوښتېډېرې پیسې یې  بندي و. قاضي رشوت غوښت،

دلته د احمد د غلا او د    .«دوكان یې وواهه  .قلف یې مات كړ  .ډك و. د شپې ورغى  ښه  په یوه دوكان ورپېښ شو چې
او منطقي تړاو سره   هغه د ورور د بندي كېدو تر منځ تړاو پیدا شو. د بهیر په نظم كې هم پېښې له یوې بلې زېږېدلې دي

څانګه به د خان شي. خان ځكه دویم واده غوښت چې نارینه اولاد یې    ځان وواژه چې پوهېده  لري: د كونډې زوى ځكه 
نه و. بیا كه خان قتلونه نه واى كړي، د څانګې لوڼې به په بدو كې نه وركول كېدې. د رامبېل چامبېل زامنو سره نه  

دو كې وركړل شوې وې او تګ راتګ یې سره نه درلود. البته د دوى د زامنو وژل  ځكه چې دغه خویندې په ب  پېژندل
  .كېدل، له دې پېښو سره چندان تړاو نه لري خو زموږ د ټولنې لویه تراژیدي بیانوي

 
   :ژبه

 
شعر د  د كیسې ژبه باید عادي غږېدا ته ورته وي، لكه څوك چې سړي ته نكل كوي خو فصاحت هم باید ولري. البته  

خپل وزن او قافیې په خاطر د شاعر ازادي یو څه محدودوي خو د نظم ژبه باید روانه او فصیحه وي او د مانا په رسولو  
شاعر    .كې ستونزه ونه لري. د دې نظم ژبه همداسې ساده، خوږه، روانه او فصیحه ده او د بلاغت ستونزه په كې نشته

تونكى یې پرې پوهولى دى. په لنډو جملو او كمو كلمو د پوره مانا  څه غوښتي دي، هماغه یې ویلي دي او لوس  چې
   . رسول، كمال دى. بهیر دغه كمال هم لري. ده هڅه كړې ده چې خبرې رالنډې كړي

  خو د خان یوه خبره، له سرو زهرو نه ترخه ده
  څانګې هم لور راوړه، بیا نو دا هم ښځه نه ده كه دې

  كړه ارې كړه د دایې غږ لكه تبر، څانګه غوڅه
  د غبرګونو لوڼو غږ شو، خان وې هیلې رانه پرې شوې 

دى هرې پیښې ته مخامخ ورځي، له حاشیې او مقدمې تېرېږي. كه    .بهیر صاحب په داسې لنډو جملو اوږده كیسه بیانوي
  .څو وارې زیات اوږد و او ممكن د لوستونكو زړه به یې تنګ کړی وای یې داسې نه واى كړي نو نظم به یې تر دې

 
   :پاى

 
كه منطقي وي، سړى د كیسې پاى باید هم ناڅاپي وي او هم منطقي. ناڅاپي پاى سړى حیرانوي چې اوه دا څه وشول خو  

له څانګې   .بیا فكر كوي او وایي چې نه باید همداسې شوي واى. دلته د كیسې پاى له تېرو پېښو سره چندان تړاو نه لري
ځوانانو د میندو وركول د دوى له مړینې سره نېغه رابطه نه   سره د خان واده، د خان په لاس قتلونه او په بدو كې د دې

دو زامن هم واى، په دې جنګ كې به وژل كېدل. د كیسې پاى باید سړي ته ټكان وركړي او  لري. دوى كه د نورو مین
تر یوې مودې پورې یې له ځانه سره بوخت وساتي. دغه نظم د رامبېل چامبېل د زامنو په مرګ ختمېږي. دغه غمجن  

  .كړي ټوله كیسه یو وار بیا په ذهن كې تېره پاى سړى فكر كولو ته هڅوي، سړى مجبوروي، چې
 

   :كركټرايزېشن
 

د هنر مرغه د خیال په وزرو د واقعیت په اسمان كې الوت كوي. د كیسې كركټرونه باید د ټولنې واقعي كركټرونو ته 
ورته وي. لیكوال باید د كركټر ظاهر، د هغه افكار او رواني ځانګړنې او د هغه ټولنیز موقف راوپېژني. په دې نظم كې  

دی لوڼې په انسانانو كې نه شمېري، خپله ګناه نه مني، بې فكره دى، د خپل  .  قبایلي كلچر یو مثال دىخان كبرجن او د  
ډزونه او دوه قتلونه كوي. دى د بل هر مېړني په شان   ټیټ  عمل عاقبت ته فكر نه كوي او د بر كلي د خان په واده كې

حجره ښځو جنكیو ته پرېږدي او په پاى كې خپلې لوڼې اور  ډارن دى. هلته قتل كوي او بیا په غوجل كې پټېږي، كور او  
ته اچوي خو ځان له مرګه ژغوري. څانګه او رامبېل چامبېل زموږ د ټولنې د واقعي مېرمنو په څېر یوازې د نرانو د  

   غوښتنو قربانیانې دي.
 

   :پيغام
 

كیسه كې پټ وي یعنې د نصیحت په شان ښكاره نه  ښه پیغام هغه دى چې په اخلاقي لحاظ مثبت وي او په    په كیسه كې
دى خپله تبصره ورباندې نه كوي. دى راته    .وي. د بهیر صاحب نظم ګڼ پیغامونه لري؛ خو دا ټول پټ پیغامونه دي

ښیي چې زموږ په ټولنه كې دغه ناخوالې شته. د طب له نظره د اولاد جنسیت په نر پورې اړه لري. د اولاد نر او ښځه  
ښځې یوازې یو ډول جنسي كروموزوم لري چې هلك او نجلۍ دواړه له هماغه  .  ي كروموزمونو ټاكل كېږيپه جنس

كروموزمه نجلۍ او    x. له  y  دى بل یې  x  كروزموزومه پیدا كېږي؛ خو نر دوه ډوله جنسي كرزوموزمونه لري یو یې
نران په دې نه دي خبر او    رول نه لري. زموږښځه په كې هېڅ    هلك پیدا كېږي. یعنې كه د چا زامن نه پیدا كېږي،  y  له

ځان په ډاکټر معاینه   كه خبر هم وي، ځان ناګاره اچوي. ډېر داسې كسان شته چې اولاد یې نه كېږي او پرته له دې چې
   وروسته بیا ورته پته لګېږي چې دى پخپله شنډ دى.  .بل واده كوي  ،كړي چې تاوان په ده كې دى كه په مېرمن كې یې

په بدو كې  .  ډزونه ممكن په انسانانو ولګېږي  په وادونو كې  .كیسې بل پیغام دا دى چې بې باكي د مرګونو سبب ګرځيد  
د نجونو د وركولو ناوړې پایلې د كیسې بل اخلاقي پیغام دى. موږ هغو مېرمنو سره چې په بدو كې راكړل شوې دي، د  

ال دا چې جرم شخصي عمل دى، كه ورور یا پلار قتل كړى، ګرځوو، ح  ګورو او ټول عمر پرې میچڼې  دښمن په سترګه
   خور او لور ته به یې ولې سزا وركوو.

بلاخره د كیسې وروستى پیغام دا دى چې دا دېرش كاله وروڼه سره مخامخ دي او سره وژني. په ټول جهاد كې د روسانو  
یون، څوك دوه میلیونه بولي. اوس بیا هماغه  څوك یو میل   دوولس كه دیارلس زره كسان ووژل شول؛ خو د افغانانو مړي

كیسه روانه ده، طالب هم افغان دى، په ملي اردو او پولیسو كې هم افغانان دي. دلته د جګړې هغه تعریف سړي ته 
ښه سره پېژني، یو بل   یادېږي چې وایي: په جګړه كې هغه كسان چې یو بل سره نه پېژني، د هغو كسانو لپاره چې

كې   ي جګړو قربانیان ټول افغانان وو. دوى د هغو مشرانو لپاره یو بل سره ووژل چې نن په یوه كوټهوژني. د تنظیم
ځانونه   سره بنډار كوي، په یوه دسترخوان سره د عیش و نوش ډوډۍ خوري خو هغوى چې د همدغو مشرانو لپاره یې

    او نور ووژل، د ټولو هېر دي.
 

  :د نظم نور كمالونه
 

   خوند:ناڅاپي 
كه په كیسه یا شعر كې له داسې پېښې سره مخ شو چې وار له مخې ورته منتظر نه یو، دا یو ډول  »استاد غضنفر وایي:  

د څانګې كره د غبرګو لوڼو زېږېدنه، د خان په لاس قتلونه او د    ،دلته د څانګې د مین مرګ  .«ناڅاپي خوند پیدا كوي
  پېښې دي. رامبېل چامبېل د زامنو مړینه همداسې ناڅاپي

   :طنز
  :ځایه له طنز سره مخامخ كېږو څو په دې نظم كې

  
 دوى وې دوى دې وي په اور كې خو چې خان كاكا ژوندى وي 

 خو چې نر سړى ژوندى وي  ،ډېرې ښځې نه مري، ښځې
 

بولي. كه څه هم ځینې خوستوال پلار ته كاكا وایي خو دلته د خان كاكا عبارت    «خان كاكا» دلته رامبېل چامبېل خپل پلار  
كرم، بخشش او د لوى انسان سمبول هم دى خو دلته خان نه مېړنى دى، نه لوى    ،طنزي رنګ لري. خان د مېړانې

  ن قربانوي. موږ كله كله د ملنډو لپاره هم چا ته كاكا وایو.انسان. دى خپلې لوڼې تر ځا
 

 د روغتون تياره دهلېز كې د لسګونو ميندو وير و 
 چا د زوى نښه په ياد وه، چا په زړه ايښى تصوير و 

 
 ډېر دي  ټوټه شوي ځوانان په بمونو راكټونو،

 ډېر دي  اوس به يو يو رامعلوم كړي، شكر نن ډاكټران
 

تیاره دهلېز زموږ په روغتونونو باندې طنز دى. د ډاكټر دنده د ناروغ درملنه ده خو دلته وینو چې دنده یې  د روغتون  
   دي. دې سره شكر ایستل هم یو ډول طنز دى. د مړو پېژندل او بېلول

 
 د دې بدو په بدل كې  ،بس د څانګې لوڼه يې وركړې

 غوجل كې خان اوس بيا د حجرې خان شو، نور تنګ شوى و 
 

ګورو خو چې بده ورځ راباندې راشي، خپله    ځایه غرور پورې خندل دي چې لوڼو ته په سپكه سترګه  دا هم زموږ په بې
   په غوجلو كې پټېږو، حجره دوى ته پرېږدو او بیا د همدوى په بركت له غوجله حجرې ته راوتلى شو.

  جاهل شي او عیب په دوی كې وي خو دوی یې چاره په بل كې ټوله كې دا نظم په نرانو باندې طنز كوي. نران كله    په
ځمكه به درنه اولجه كړم. كله مظلوم شي،    ګوري. كله بیا ظالم شي، د نجلۍ پلار وګواښي چې كه دې لور رانه كړه،

  ډزونه وكړي، د نښتر په شان   ټیټ  خپلې مینې ته نه شي رسېدلى او ځان ووژني. بل وخت احمق شي، د بل په واده كې
ځوانۍ خاورې كړي او د خداى قهر او د بنده دښمني وګټي. بیا د ځان د ژغورنې لپاره خپل اولاد قرباني كړي، د خپل  

نران بیا د جنګ میدان ته وردانګي، خپل خپلوان سره ووژني. دا په نرانو باندې    اولاد ژوند ورتباه كړي. بل ځاى كې
  دى.ته خان هم وایي، تریخ طنز خو حقیقت هم  ځان چې

   وزن، قافيه او موسيقي:
 

ډېرې وي، باید    ښاغلي بهیر خپل نظم ته چست وزن غوره كړى. نظمونه خصوصاً هله چې اوږده وي او یا پېښې په كې
همداسې چست وزن ولري چې هره مسره یې په یوه ساه وویل شي. د بهیر صاحب بل كمال دا دى چې هره مسره یې  

ویشلې ده چې لوستل یې لا اسانه او خوند یې لا زیات كړى دى. دې كار له موسیقۍ سره هم مرسته په دوو برابرو ټوټو  
  ته دا امكان په لاس وركوي چې د مسرو په لومړیو   ټوټې لري، شاعر  څلور  كړې ده. دا ډول نظمونه چې هر بیت یې

. موسیقي په شعر كې د سره ورته اوازونو ټوټو كې هم قافیه كلمې راوړي او په دې توګه د شعر موسیقي لا پیاوړې كړي
د تكرار په وجه رامنځته كېږي. البته پښتو ژبه د خپل ګرامر په بركت ذاتي موسیقي لري. له موصوف سره د صفت،  
له معدود سره د عدد او له فاعل او/یا له مفعول سره د فعل ګردان پخپله موسیقي زېږوي؛ نو پښتون شاعر كه لږه نوره 

   .كړي، خورا خوندوره موسیقي به رامنځته كړيخواري هم و
   : ځایونو كې لږ مات شوى دى. لكه دغه مسرې د بهیر صاحب په نظم كې موسیقي په كافي اندازه شته خو وزن په څو

  ښځې زوى و د یوې كونډې ،څه كه ځان یې مړ كړ زلمى
  نو وزن به یې سم شي.  «ښځې زوى و  كونډې  دى د: »د مسرې دویمه برخه یوه څپه زیاته ده. كه داسې ولیكل شي چې

  د دې بدو په بدل كې ،بس د څانګې لوڼه یې وركړې
دلته د مسرې اوله ټوټه یوه اضافي څپه لري. كه د څانګې پر ځاى خان راشي؛ نو وزن به هم سم شي او په بله مسره  

خان غوره دى، ځكه چې قتلونه خان كړي    كې د خان د كلمې تكرار له موسیقۍ سره هم مرسته وكړي. د مانا په لحاظ هم 
  د دې پروا نه لري، چې د څانګې لوڼې وي، كه د خان د بلې   دي او په بدو كې د ده لوڼې وركول كېږي. درېیمان یې

  .ښځې
  د یوې بلې په ارمان دي، په نري دېوال پناه دي

كلمه    «بلې »داسې به د  «  ارمان د یوې بلېپه  »ټوټه درنه ده. كه یې داسې واړوو، برابره به شي:    بیا د مسرې لومړۍ
  .سره ښه موسیقي هم وزېږوي  «سترګې»د مخكینۍ مسرې له 

 
 اوس په يو وير په ژړا دي ،غبرګې خويندې لكه سترګې
 په نري دېوال پناه دي  ،په ارمان د يوې بلې

 
 دغه مسره بيا په دويمه ټوټه كې د وزن ستونزه لري: 

 وروسته، د يوې بلې سترګې ويني خويندې دېرش كلونه 
 

 ده چې وروستۍ  «غبرګې»دا مسره د قافیې له نظره هم له بلې مسرې سره نه لګېږي. په بله مسره كې د قافیې كلمه  
  څپه كې زوركى لري.  په خپله وروستۍ «سترګې»  څپه یې زور لري، حال دا چې

  ګلونه څانګې څه سره ورته، بس د یوې ښایسته څه
  اضافي دى، كه یې ایسته كړو، وزن به سم شي. «بس» مسره كېپه دې 

  ږیره برېتونه توپیر دا چې یوه خرییلي، بل اوږده
واړوو، وزن به پوره شي او مانا ته به هم زیان نه رسېږي. په ځینو    «یو»په    «یوه»ټوټه یوه څپه زیاته ده. كه    اوله

ویل كېږي. فكر كوم چې شعر به دغه ازادي لري چې كله كله    «یو»  پر ځاى  «یوه»مغیره بڼه هم د    «یو»لهجو كې د  
  .له ګرامري قانونه سر وغړوي

 
 خو چې خان كاكا ژوندى وي ،دوى وې دوى دې وي په اور كې

 ډېرې خو چې نر سړى ژوندى وي  ښځې نه مري، ښځې
 

  پر ځاى   «سړى »سره هم قافیه نه دي. په دویمه مسره كې د    «سړى »او    «كاكا»دغه بیت هم د قافیې ستونزه لري.  
  نو قافیه به برابره او طنز به غښتلى شي.  که راشي« بابا»

البته یادې وړې نیمګړتیاوې به د نوراجان بهیر د نظم خوند او اهمیت كم نه كړي خو كه پام ورته وشي، نور على نور  
  به شي.

